
	1. ՀՀ էկոնոմիկայի նախարարություն
	14.11.2025

	
	01/26188-2025

	1. Նախագծի ամբողջ տեքստում «ոսկի» բառը իր բոլոր հոլովաձևերով փոխարինել «թանկարժեք մետաղներից, թանկարժեք և կիսաթանկարժեք քարերից պատրաստված արտադրանք և ոսկերչական նշանակության կիսապատրաստուկներ» բառերով։
	Ընդունվել է մասնակի:
Ներկա փուլում նպատակահարմար է համարվել նախագծով սահմանվող կարգավորումները կիրառելի համարել միայն ոսկուց և թանկարժեք քարերից պատրաստված իրերի համար՝ հաշվի առնելով դրանց անհամեմատ բարձրաժեք լինելը, ինչպես նաև թանկարժեք մետաղներից և քարերից պատրաստված իրերի սպառման կառուցվածքում (թե՛ ներքին շուկայում, և թե՛ արտահանման դեպքում) զգալի տեսակարար կշիռը:

	2. Նախագծով առաջարկվում է ոսկուց պատրաստված իրեր արտադրողի կողմից արտադրված՝ ոսկուց պատրաստված իրերի օտարման գործարքների մասով՝ ԱԱՀ-ով հարկման բազա համարել Օրենսգրքով սահմանված կարգով հաշվարկվող ԱԱՀ-ով հարկման բազայի  և տվյալ իրի արտադրության համար օգտագործված ոսկու ձեռք բերման գնի դրական տարբերությունը, բայց ոչ պակաս, քան Օրենսգրքով սահմանված ընդհանուր կարգով հաշվարկվող ԱԱՀ-ով հարկման բազայի 25 տոկոսը։ Սույն դրույթի սահմանման համատեքստում կարևորում ենք նշված 25 տոկոս սահմանաչափի սահմանման հիմքերի առկայությունը, քանի որ Նախագծի հիմնավորման մեջ նման հաշվարկ ներկայացված չէ։

	Ընդունվել է ի գիտություն
Ընդհանուր առմամբ, 25 տոկոսի սահմանափակումը նախատեսված էր ԱԱՀ-ով հարկման բազայի նվազագույն մեծությունը երաշխավորելու և հարկումից խուսափելու հնարավորությունները սահմանափակելու համար: Այդուհանդերձ, կրկին քննարկելով նշյալ սահմանաչափի մեծության հարցը և հաշվի առնելով ոլորտում գործունեություն իրականացվող ընկերությունների կողմից ներկայացված առաջարկությունները՝ նախագծի լրամշակված տարբերակով առաջարկվում է սահմանաչափը էականորեն նվազեցնել և սահմանել 10 տոկոս: 

	2. ՀՀ պետական եկամուտների կոմիտե
	11.12.2025թ.

	
	N 01/3-1/73440-2025

	1. Օրենքի նախագծով նախատեսվում է ՀՀ հարկային օրենսգրքի 62-րդ հոդվածով սահմանել ԱԱՀ-ով հարկման բազայի որոշման առանձնահատկություն ոսկերչական իրեր արտադրողների և ոսկերչական իրերի առք ու վաճառք իրականացնող տնտեսավարող սուբյեկտների համար։
Ոսկերչական իրեր արտադրողների համար ոսկերչական իրերի օտարումից ԱԱՀ-ով հարկման բազան առաջարկվում է սահմանել օրենսգրքի 61-րդ և 62-րդ հոդվածներով սահմանված կարգով որոշվող ԱԱՀ-ով հարկման բազայի և տվյալ իրի արտադրության համար օգտագործված ոսկու ձեռքբերման գնի դրական տարբերության չափով։ Միաժամանակ սահմանվում է ԱԱՀ-ով հարկման բազայի նվազագույն շեմ՝ օրենսգրքի 61-րդ հոդվածի 1-ին մասով և օրենսգրքի 62-րդ հոդվածով սահմանված կարգով որոշվող ԱԱՀ-ով հարկման բազայի 25%-ից ոչ պակաս չափով։
Ոսկերչական իրերի առք ու վաճառք իրականացնողների մասով ԱԱՀ-ով հարկման բազա է առաջարկվում սահմանել օրենսգրքի 61-րդ և 62-րդ հոդվածներով սահմանված կարգով որոշվող ԱԱՀ-ով հարկման բազայի և այդ իրի ձեռքբերման գնի դրական տարբերությունը։
Ընդ որում, երկու դեպքում էլ ձեռքբերման գինը պետք է հիմնավորվի օրենսգրքի 55-րդ հոդվածի 1-4-րդ և 13-րդ մասերով սահմանված փաստաթղթերով։
Նշվածի հետ կապված՝ հայտնում ենք, որ օրենսգրքի 62-րդ հոդվածով սահմանված են ԱԱՀ-ով հարկման բազայի որոշման առանձնահատկությունները, մասնավորապես, նույն հոդվածի 6-րդ, 7-րդ մասերը, և ԱԱՀ-ով հարկման բազայի որոշման հետ կապված այդ մասերով բացառություն չսահմանելու դեպքում, անկախ ԱԱՀ-ով հարկման բազայի որոշման համար նոր առանձնահատկություն սահմանելու հանգամանքից, կիրառվելու են ԱԱՀ-ով հարկման բազայի որոշման համար օրենսգրքի 62-րդ հոդվածի մյուս մասերով սահմանված առանձնահատկությունները։ Հետևաբար, գտնում ենք, որ նշվածի մասով նախագծով առաջարկվող դրույթները ենթակա են հստակեցման։

	Ընդունվել է:
Նախագծում կատարվել են համապատասխան հստակեցումներ:



	2. Նախագծով առաջարկվող կարգավորումները խնդրահարույց են հարկային հաշվառման ու վերահսկողության տեսանկյունից և հանգեցնելու են լրացուցիչ հարկային վարչարարության իրականացման համար ռեսուրսների անարդյունավետ օգտագործման։ Մասնավորապես, նախագծով առաջարկվող՝ արտադրողների կողմից արտադրված՝ ոսկուց պատրաստված իրերի օտարման դեպքում ԱԱՀ-ով հարկման բազայի որոշման նոր կանոնը հանգեցնելու է հարկային վարչարարության իրականացման անորոշության՝ հաշվի առնելով այն հանգամանքը, որ ոսկյա զարդը կարող է տարբեր համամասնություններով պարունակել նաև այլ մետաղներ, քարեր և այլն: Այս պարագայում առկա են հետևյալ հարցերը․
1) եթե ոսկուց պատրաստված բոլոր իրերի (այդ թվում՝ տարբեր թանկարժեք մետաղներից և դրանց համաձուլվածքներից պատրաստված) համար նախատեսվում է կիրառել հարկման բազայի որոշման նույն կանոնը, այն է՝ իրի օտարման համար օրենսգրքով որոշված հարկման բազայի և ոսկու ձեռք բերման գնի դրական տարբերությունը, ապա ինչպես է որոշվելու ոսկու մասը, քանի որ յուրաքանչյուր իրի օտարման համար ԱԱՀ-ի հաշվարկման առումով պետք է որոշվի հարկման բազան՝ հիմք ընդունելով միայն ոսկու՝ տվյալ իրին բաժին ընկնող մասը, ինչը մեր կարծիքով հանգեցնելու է հարկային հաշվառման ու վարչարարության լուրջ բարդությունների,
2) առաջարկվում է ոսկուց պատրաստված իրեր արտադրողների համար հարկման նոր բազան սահմանել ոչ պակաս, քան օրենսգրքով սահմանված ընդհանուր կարգով հաշվարկվող ԱԱՀ-ով հարկման բազայի 25%-ը, ինչը նշանակում է, որ ոսկուց պատրաստված իրը (ներառյալ այլ թանկարժեք մետաղներն ու թանկարժեք քարերը) օտարելիս ընդհանուր կարգով հաշվարկվող ԱԱՀ-ով հարկման բազայից նվազեցվելու է օգտագործված ոսկու ձեռք բերման գինը, և առաջացած դրական տարբերությունը համեմատվի ընդհանուր կարգով հաշվարկվող ԱԱՀ-ով հարկման բազայի 25 տոկոսի հետ։ Տվյալ դեպքում նշանակում է արդյոք, որ իրի օտարման գնի մեջ ներառված թանկարժեք քարի և այլ թանկարժեք մետաղների մասերը և պատրաստման համար կատարված ծախսերը այլ հավասար պայմաններում կազմում են ընդհանուր կարգով հաշվարկվող ԱԱՀ-ով հարկման բազայի 25%-ը։ Հակառակ պարագայում հիմնավորման կարիք ունի նշված չափը։
Ելնելով վերոնշյալից և հաշվի առնելով այն, որ զգալի դժվարություններ են առաջանալու ոսկերչական արտադրանքի և կիսապատրաստուկների հստակ տարբերակման գործում, առաջարկում ենք քննարկել օրենսգրքի 64-րդ հոդվածի 2-րդ մասի 26-րդ կետը ուժը կորցրած ճանաչելու և նախագծով նախատեսված կարգավորումները թանկարժեք մետաղների և թանկարժեք մետաղներից պատրաստված ոսկերչական նշանակության կիսապատրաստուկների նկատմամբ ևս կիրառելու նպատակահարմարության հարցը:
	Ընդունվել է մասնակի:
Ներկա փուլում նպատակահարմար է համարվել նախագծով սահմանվող կարգավորումները կիրառելի համարել միայն ոսկուց և թանկարժեք քարերից պատրաստված իրերի համար՝ հաշվի առնելով դրանց անհամեմատ բարձրաժեք լինելը, ինչպես նաև թանկարժեք մետաղներից և քարերից պատրաստված իրերի սպառման կառուցվածքում (թե՛ ներքին շուկայում, և թե՛ արտահանման դեպքում) զգալի տեսակարար կշիռը:
Ինչ վերաբերում է Օրենսգրքի 64-րդ հոդվածի 2-րդ մասի 26-րդ կետը ուժը կորցրած ճանաչելու և նախագծով նախատեսված կարգավորումները թանկարժեք մետաղների և թանկարժեք մետաղներից պատրաստված ոսկերչական նշանակության կիսապատրաստուկների նկատմամբ ևս կիրառելու հետ կապված առաջարկությանը, ապա ներկա փուլում այն նպատակահարմար չի համարվել՝ հետևյալ նկատառումնեորվ.
· Նախ, ոսկերչական արտադրանքի և կիսապատրաստուկների հստակ տարբերակման խնդիրն ավելի սուր է Օրենսգրքի գործող կարգավորումների շրջանակում՝ հաշվի առնելով այն, որ կիսապատրաստուկների օտարումը ԱԱՀ-ից ազատված գործարք է, իսկ պատրաստի արտադրանքի օտարումը ենթակա է ԱԱՀ-ով հարկման: Ավելին, նախագծով սահմանվող կարգավորումների արդյունքում նկարագրված խնդիրը զգալիորեն մեղմվում է,
· նախագծի նպատակը ոսկուց և թանկարժեք քարերից պատրաստված իրերի օտարման գործարքների՝ ԱԱՀ-ով հարկման բազայի որոշման կանոնների վերանայումն է: Կիսապատրաստուկները պատրաստի արտադրանք չեն և ոսկուց պատրաստված իրեր արտադրողների համար ծառայում են որպես «հումք»: Հումքի ձեռք բերման գործարքները հիմնականում ազատված են ԱԱՀ-ից: Այս առումով, համանման գործարքների մասով ԱԱՀ-ով հարկման նույնական մոտեցումների կիրառումը ներկա փուլում համարվել է առավել նպատակահարմար:

	3. Օրենքի նախագծով առաջարկվում է ոսկերչական իրերի առք ու վաճառք իրականացնողների համար սահմանել ԱԱՀ-ի հաշվանցումներ (պակասեցումներ) կատարելու սահմանափակում և այդ տնտեսավարող սուբյեկտները չեն կարողանա կատարել ԱԱՀ-ի հաշվանցումներ ոսկերչական իրերի մասով մատակարարի կողմից դուրս գրված հարկային հաշվում կամ այդ իրերի ներմուծման մաքսային կամ հարկային հայտարարագրում առանձնացված ԱԱՀ-ի գումարների չափով։
Նշված առաջարկի հետ կապված՝ հարկ է նկատի ունենալ, որ ոսկերչական իրերի ներմուծումն ազատված է ԱԱՀ-ից, հետևաբար, այդ մասով հաշվանցման (պակասեցման) սահմանափակում սահմանելը ենթակա է հստակեցման։
Միաժամանակ, ստացվում է նաև, որ արտահանման գործառնությունների շրջանակներում ՀՀ-ից ոսկերչական իրերի արտահանման գործարքների մասով հարկ վճարողները զրկվում են ԱԱՀ-ի հաշվանցումներ (պակասեցումներ) կատարելու հնարավորությունից։ Ընդ որում, անհրաժեշտ է հաշվի առնել նաև, որ ՀՀ-ից արտահանվող ապրանքների մատակարարման գործարքների մասով ԱԱՀ-ով հարկման բազան որոշվում է օրենսգրքի 61-րդ հոդվածի 4-րդ մասին համապատասխան և արտահանվող ապրանքների մատակարարման մասով օրենսգրքի 62-րդ հոդվածով սահմանված՝ ԱԱՀ-ով հարկման բազայի որոշման առանձնահատկությունները չեն կիրառվելու։
Հաշվի առնելով վերոգրյալը՝ հայտնում ենք, որ ներկայացված խմբագրությամբ նախագծով առաջարկվող կարգավորումները ենթակա են հստակեցման։

	Ընդունվել է ի գիտություն
Նախագծով առաջարկվում է ոսկուց և թանկարժեք քարերից պատրաստված իրերի առևտրական (առք ու վաճառքի) գործունեությամբ զբաղվող անձանց համար սահմանել ԱԱՀ-ի հաշվանցումներ (պակասեցումներ) կատարելու ընդհանուր կանոն, ինչը ոսկերչական իրերի ներմուծումը ԱԱՀ-ից ազատված լինելու դեպքում տնտեսավարողի համար որևէ խնդիր գործնականում չի առաջացնելու:
Հարցն այն է, սակայն, որ կան ապրանքներ (մասնավորապես՝ ԱՏԳ ԱԱ ծածկագրեր` 7112 (թանկարժեք մետաղների կամ թանկարժեք մետաղներով երեսպատված մետաղների թափոններ և ջարդոն) և 7116 (ապրանքներ` բնական կամ աճեցրած մարգարիտից, թանկարժեք կամ կիսաթանկարժեք քարերից)), որոնց ներմուծումն ազատված չէ ԱԱՀ-ից: Հետևաբար, ստացվում է, որ նշված ապրանքների ներմուծման դեպքում նախագծով սահմանվող կանոնը տեղին է և այն հստակեցնելու անհրաժեշտությունը բացակայում է:
Ինչ վերաբերում է արտահանվող ապրանքների մասով հաշվանցումներ կատարելը սահմանափակող կարգավորումը հստակեցնելուն, ապա այդ մասով նախագծում կատարվել է հստակեցում և սահմանվել, որ ԱԱՀ 0 տոկոս դրույքաչափով հարկվող գործարքների մասով ԱԱՀ գումարները հաշվանցելու սահմանափակումը չի գործում:

	4. Լրացուցիչ հայտնում ենք, որ պետություն-տնտեսավարող սուբյեկտ համագործակցության շրջանակներում ՀՀ պետական եկամուտների կոմիտեում 2025 թվականի նոյեմբերի 25-ին ոսկերչական իրերի արտադրության և վաճառքի ոլորտում գործունեություն իրականացնող տնտեսավարող սուբյեկտների հետ կայացած քննարկումների ընթացքում վերջիններիս կողմից ներկայացվել էր դիրքորոշում այն մասին, որ նախագծով միայն ոսկու մասով կարգավորումների նախատեսումը, ըստ էության, ոլորտում առկա հարցերի կարգավորման արդյունավետ տարբերակ չի կարող համարվել՝ հաշվի առնելով, որ այդ իրերի արտադրության համար օգտագործվում են թանկարժեք քարեր, ինչպես նաև այլ թանակարժեք մետաղներ։
	Ընդունվել է մասնակի:
Նախագծով սահմանվել է, որ ոսկուց և թանկարժեք քարերից պատրաստված իրերի օտարման գործարքների մասով ԱԱՀ-ով հարկման բազան հաշվարկելիս հաշվի է առնվում նաև ձեռք բերված թանկարժեք քարերի արժեքը։



	3. ՀՀ արդարադատության նախարարություն
	03.03.2026թ.

	
	N /27.1.1/10010-2026

	1. Նախագծի 2-րդ հոդվածով նախատեսվում է Հայաստանի Հանրապետության հարկային օրենսգրքի (այսուհետ՝ Օրենսգիրք) 72-րդ հոդվածի 1-ին մասը լրացնել հետևյալ բովանդակությամբ 13-րդ կետով.
 «13 ոսկուց և թանկարժեք քարերից պատրաստված իրերի առևտրական (առք ու վաճառքի) գործունեությամբ զբաղվող անձինք՝ ոսկուց և թանկարժեք քարերից պատրաստված իրերի օտարման գործարքներին (բացառությամբ՝ 0 տոկոս դրույքաչափով հարկման ենթակա գործարքներին) վերագրվող՝ այդ իրերի մատակարարի կողմից դուրս գրված հարկային հաշվում կամ մաքսային հայտարարագրում կամ ներմուծման հարկային հայտարարագրում առանձնացված ԱԱՀ-ի գումարի չափով:»:
Այս առումով, հարկ է նշել, որ Օրենսգրքի 72-րդ հոդվածի 1-ին մասով սահմանված են ավելացված արժեքի հարկի (ԱԱՀ) գումարների հաշվարկման նպատակով ԱԱՀ-ի հաշվանցումների (պակասեցումներ) կատարման սահմանափակումները, և Նախագծի 2-րդ հոդվածով նախատեսվող լրացման արդյունքում նոր սահմանափակում է առաջարկվում։ Մինչդեռ, Նախագծին կից ներկայացված հիմնավորմամբ հիշյալ լրացման վերաբերյալ միայն նշված է, որ «Միաժամանակ, առաջարկվում է վերջիններիս մասով սահմանափակել ոսկուց և թանկարժեք մետաղներից պատրաստված իրերի օտարման գործարքներին վերագրվող ձեռքբերումների մասով մատակարարի կողմից դուրս գրված հարկային հաշվում կամ մաքսային հայտարարագրում կամ ներմուծման հարկային հայտարարագրում առանձնացված ԱԱՀ-ի գումարների հաշվանցումների իրավունքը։»։ Սակայն առաջարկվող կարգավորման անհրաժեշտության և նպատակահարմարության վերաբերյալ համապատասխան հիմնավորումներ ներկայացված չեն։ 
Նույն դիտարկումը վերաբերում է նաև Նախագծի 3-րդ հոդվածով նախատեսվող լրացման անհրաժեշտությանը։
Հարկ է նշել նաև, որ նորմատիվ իրավական ակտի ընդունման հիմնավորմանն առավել խիստ բովանդակային պահանջներ են առաջադրվում, մասնավորապես, օրենքների պարագայում` հաշվի առնելով դրանցով կարգավորվող հասարակական հարաբերությունների բնույթը և այդ ակտերի տեղն իրավական ակտերի համակարգում: Նորմատիվ իրավական ակտի ընդունման հիմնավորման բովանդակության մեջ պետք է նկարագրվեն գործող օրենսդրական դաշտը, առկա իրավական կարգավորումները, կարգավորման ենթակա հարաբերությունների ոլորտում գործնականում առկա խնդիրները, հնարավոր օրենսդրական բացերը, տվյալ բնագավառում իրականացվող պետական քաղաքականությունը: 
Հիմնավորումը կարելի է բնորոշել որպես իրավական ակտի փաթեթի այնպիսի բաղադրատարր, որը պարզաբանում է այդ ակտի ընդունման նպատակը՝ իրավական կարգավորումները հավելելով ավելի լայն բացվածքով ներկայացված տեղեկատվությամբ և անհրաժեշտ այլ նշումներով, որոնք կարող են նաև նպաստել այդ ակտի իրավական կարգադրությունների ճիշտ ընկալմանը: Ըստ այդմ, իրավական ակտի ընդունման հիմնավորումը կատարում է երկու կարևորագույն գործառույթ. 1) իրավական ակտի նախագծման փուլում այն հիմք է դրա քննարկումների և հաստատումների (հավանությունների) համար, քանի որ պարզաբանում է այն նպատակը, որով պայմանավորված է իրավական ակտի ընդունումը, 2) իրավական ակտի գործողության ժամանակ այն ստանում է մեկնաբանողական դեր և նշանակություն, քանի որ հիմնավորման միջոցով հնարավոր է լինում բացահայտել օրենսդրի կամքը, այն մշակողների գաղափարները և սահմանված նորմերի հիմքերում ընկած մտքերը: Հետևաբար` իրավական ակտի պատշաճ հիմնավորումը կարող է լինել դրա հաջող ընդունման և հետագայում՝ նաև կիրառման գրավականը:
Հիմնավորման նպատակն է պարզաբանել, թե որն է նախագծի ընդունման կարիքը՝ ըստ անհրաժեշտության պատասխանելով հետևյալ հարցադրումներին. 1) հասարակական հարաբերությունների ո՞ր ոլորտի (խնդրի) կարգավորմանն է ուղղված նախագիծը, 2) ինչպիսի՞ իրավիճակ է ներկայումս տիրում տվյալ ոլորտի հասարակական հարաբերություններում, 3) ինչպիսի՞ իրավական կարգավորումներ են ներկայումս գործում հասարակական հարաբերությունների տվյալ ոլորտը կարգավորելու համար, 4) որո՞նք են այդ իրավական կարգավորումների խնդիրները կամ բացերը, 5) համանման իրավական կարգավորման ի՞նչ տարբերակներ են առկա միջազգային փորձում, 6) համանման իրավական կարգավորման կապակցությամբ ի՞նչ առաջարկներ կան իրավունքի գիտության մեջ:
Ելնելով վերոգրյալից՝ գտնում ենք, որ Հիմնավորումը բարձրացված հարցերի համատեքստում լրամշակման կարիք ունի։
	Ընդունվել է:
Նախագծի ընդունման հիմնավորումը լրամշակվել է:

	2. Նախագծի 2-րդ հոդվածով նախատեսվող լրացմամբ պայմանավորված՝ անհրաժեշտություն կառաջանա նախատեսել նաև դրույթ, որի համաձայն՝ Օրենսգրքի 72-րդ հոդվածի 1-ին մասի 12-րդ կետի «։» կետադրական նշանը կփոխարինվի «․» կետադրական նշանով։ 
	Ընդունվել է:
Նախագծում կատարվել է համապատասխան լրացում:

	3. Նախագծին կից ներկայացված հիմնավորման 3-րդ կետի վերջին պարբերության համաձայն՝ ԱԱՀ-ով հարկման բազայի որոշման առանձնահատկություն սահմանելուն զուգահեռ, առաջարկվում է ուժը կորցրած ճանաչել ԱԱՀ վճարող հարկային գործակալին ոսկուց և թանկարժեք քարերից պատրաստված իրերի օտարումից ստացվող եկամուտների՝ եկամտային հարկով չհարկելու օրենսդրական կարգավորումը՝ այն պահպանելով միայն շրջանառության հարկ վճարող հարկային գործակալների մասով:
Սակայն հարկ է նկատել, որ Նախագծում նման կարգավորում առկա չէ, ուստի պարզաբանման կարիք ունի, թե ինչի՞ մասին է խոսքը։
	Ընդունվել է:
Նախագծի ընդունման հիմնավորման 3-րդ կետի վերջին պարբերությունը վերաբերում էր Նախագծի 3-րդ հոդվածով կատարվող փոփոխությանը: Միաժամանակ, լրացուցիչ քննարկումների արդյունքներով, որոշվել է վերոնշյալ հոդվածը հանել:



